
txusa etxeandia - gurasoak elkarteko kidea 

«Gazteak ezeztatzea eta manipulatzea da adingabeentzako zentroen helburua» 

Kale erasoetan parte hartu izana egotzita, gazte ugari epaitzen ari dira azkenaldian, eta inoiz ikusi gabeko espetxe zigorrak eskatzen ari dira haientzat. «Bizi osorako» zigorraren beldur dira guraso asko. 

aitziber laskibar - BILBO 

Semea preso du Etxeandiak, eta bai hartaz bai kale erasoetan aritu izana leporatuta espetxean dauden gainerako gazteei buruz mintzatzean, justiziarik egin ez dela uste duenaren ezintasunez eta haienganako maitasunez mintzo da. Elkarrizketara betaurreko ilunekin datorrela ohartarazi digu, etorkizun hurbila «beltz» ikusten duelako. 

Gurasoak elkarteak batzar orokorra egin berri du Durangon. Zein ondorio nagusi atera dituzue? 

Ezer baino lehen, gure seme-alaben aldeko borrokan jarraitu behar dugula. Era berean, gazteen aurka zabalduta dagoen kriminalizazioaren inguruan gizarte eragile, alderdi eta instituzioen arduragabekeria izugarria dela berretsi dugu, eta azken urteetan gazteek pairatzen duten egoera alde guztietatik okertu dela. 
Duela lau urte indarrean sartu zen 7/2000 Legeak eragin du hori? 

1998az geroztik nago ni Gurasoak elkartean eta, ordutik, legea bera nabarmen okertu da. 7/2000 Legea eta gazteei egiten zaizkien akusazioak eta zigor eskaera neurrigabeak dira bilakaera horren adibiderik garbiena. Hasiera batean kale erasoetan parte hartzea leporatzen zieten gazteei desordena publikoak eragitea leporatzen zieten eta, askotan, herrialdeko auzitegietan epaitzen zituzten. Gerora, kale eraso guztiei terrorismo izena eman zieten, talde armatuari laguntza ematea egotzi, eta auzi guztiak Espainiako Auzitegi Nazionalaren esku utzi zituzten. Gaur egun, gazte bat kale eraso batean parte hartzeaz akusatzea talde armatuko kide izatea leporatzea da. 

Lege hura indarrean sartu zenean, NBEk kezka azaldu zuen, ezartzen ziren neurriengatik, eta Unicefek araudia moldatzeko eskatu zuen. Zein erantzun izan zuen hemen? 

Hemen, Azkarragak eta Balzak berak ere behin baino gehiagotan salatu dute lege hori. Erabateko basakeria dela diote, baina legea hor dagoela eta aplikatu egin behar dutela. Beraz, erabateko hipokrisiarekin ari dira lege izugarri hori ezartzen. Azken finean, haien laguntzarekin ahalbidetzen dute gazteek bizitza osoa espetxean ematea. 
Aurten inoiz baino kale eraso gutxiago egon dira, inoiz baino gehiago hitz egiten da elkar ulertu beharraz eta, horren aldean, inoiz baino epaiketa gehiago daude eta inoiz baino zigor eskaera gogorragoak. 

Askotan aipatzen da Madrilgo gobernuaren aldarte berria, baina hemen dinamika berarekin jarraitzen dute, gazteek jazarpen gogorra pairatzen segitzen dute. Egoera larria da orain ere; areago, egoera nabarmen larritu da. Guk behintzat ez dugu nabaritu inongo aldarte aldaketarik ez Madrilen ez Euskal Herrian. 
Beraz, ez duzue hainbat alderdik adierazitako esperantzarekin bat egiten? 

Dugun esperantza da egunen batean norbait konturatuko dela hau oso arazo larria dela, ondorio serioak ekarriko dituena. Gurasoen lana ez da irakurketa politikoak egitea, baizik gure seme-alaben eskubideak defendatzea; gu ez gaude ezer kondenatu edo justifikatzeko, seme-alabak defendatzeko baizik. Baina argi dago egoera hau gatazka politiko baten ondorio dela eta gatazkak irtenbiderik izan arte arazo hau ere ez dela konponduko. Neurriek beste modu batekoak izan beharko dute. Norbaitek heldu beharko dio gai honi. Gertatzen dena da zigorrak ezarri ondorengo irtenbidea oso zaila dela. Esan daiteke: «Hau basakeria izan da, gazte batzuei ezin zaie leporatu talde armatuko kide izatea desordena publikoa eragin izanagatik, elkarretaratze batean parte hartzeagatik edo presoen eskubideak eskatuz bidea trabatzeagatik»; baina zigorra ezarrita badago, zer gertatzen da? Beraz, edo egoera guztia hasieratik hartzen da, edo oso irtenbide zaila dugu. 

Zein da orain arte ezarri den zigorrik gogorrena? 

Orain ez dut gogoan, baina berriki kaleratu duten bat bururatzen zait: 15 urteko espetxe zigorra Galdakaoko gazte batzuen aurka. Fiskalei dagokienez, azaroan epaituko dituzten Galdakaoko bederatzi gazteen aurka egindako 22na urteko eskaera dago; Barakaldoko beste batzuei 28na urtekoa; eta Getxo, Barakaldo eta Bilboko beste batzuei, 31na urtekoa. Eskaera horiek guztiak kale erasoetan parte hartzea egotzita egiten dituzte. 

Bien bitartean, ikusten dugu Iruñeko Fiskaltzak 18 urteko kartzela zigorra eskatu duela Gurasoak taldekoa zen Angel Berrueta hil izana egozten dioten poliziarentzat. Bitxia da; pertsiana bat erre izana egotzita eskaera bera egin zuen Auzitegi Nazionalak hiru gazteren aurka. 

Sarri salatu duzue gazteek adingabeentzako zentroetan jasotzen duten tratua eta, batez ere, leku haiek betetzen duten funtzioa. Zergatik? 

Norbaitek erabaki du bergizarteratu egin behar direla eta horrek esan nahi duela gaztea bere familia, kultura, ohitura, hizkuntzarengandik urrundu, banatu behar dela. Azken finean, gazte horiek ezeztatu eta manipulatu egin nahi dituzte; Euskal Herriarekin zerikusia duen eta bihotzean zein buruan gordetzen duten edozein sentimendu atera nahi diete gazteei. Herri honetakoa ez litzatekeen gazte bat egin nahi dute, baina hori ez dute sekula lortuko. 
Zein baliabide erabiltzen dituzte hartarako? 

Oso modu basatian egiten dute. Lehenik, Euskal Herritik urrunduz, sakabanaketa ezarriz eta, normalean, Madrilen dagoen Los Rosales zentroan sartuz. Hemengo jendearekin inolako harremanik izatea galarazten saiatzen dira. Zentro horietan, espetxeetan baino egoera latzagoak bizi dituzte. Bisiten aukera askoz murritzagoa da, adingabeko lagun eta senide gehienei ukatu egiten diete hurkoa bisitatu ahal izatea eta, bisitak beti egiten dira ama edo aita bertan egonda. Horrek esan nahi du semeak bisitarik izango badu, gurasoek asteburu guztietan egin behar dutela Madrilerako bidaia. Ez dute euskaraz ikasteko aukerarik, ez eta egiten ari ziren ikasketekin jarraitzekorik ere. Gutunak eta bisitak erabat kontrolatuta daude. Bisiten kasuan, mikrofonoak ez ezik, kamerak ere erabiltzen dituzte. Euskal Herria jartzen duen kamiseta bat sartzea ukatu egiten zaie, ETA babesten duela argudiatuta. Euskal kutsua duen guztia ezabatzen saiatzen dira eta ez diete uzten Euskal Herriarekin inolako identifikaziorik duen ezerekin harremanik izaten; ez arropetan, ez irakurtzen dituzten liburuetan, ez beste ezertan. 

Egoera honetan, zein da Gurasoen egitekoa? 

Uzten digutena. Seme-alaben alboan egotea, halako egoerak azaleratzea eta horien arduradunak salatzea. Instituzio eta politikarien hipokrisia salatzea eta haiek honetan guztian duten ardura kaleratzea ere gure lana da. Bestetik, gurasoen arteko babesa oso garrantzitsua da. Kontuan izan behar da elkarteko kideok ez gaituela batzen ideologia edo sentsibilitate batek, seme-alaben egoerak eta haien aurkako akusazioek baizik. Horregatik, sarri gertatzen da guraso batzuei semea atxilotzen dietenean harri eta zur geratzen direla, oraindik badelako jendea pentsatzen duena halako auzietan justizia existitzen dela. Halako egoera sinesgaitza haiei gertatzen zaienean konturatzen dira ez dagoela ez zuzenbide estaturik ez justiziarik. 

